
SAMOSTALNOG SINDIKATA PPDIVUT BiH

ZA PERIOD 2009. -2013. GODINA
Sarajevo, 26.09.2009. godine

Na Četvrtom kongresu Samostalnog sindikata zaposlenih u poljoprivredi, prehrambenoj i duhanskoj industriji, vodoprivredi, ugostiteljstvu, turizmu i trgovini Bosne i Hercegovine, održanom u Sarajevu 26.09.2009. godine, utvrđene su i donesene

PROGRAMSKE OSNOVE

rada i djelovanja organizacija i organa Samostalnog sindikata PPDIVUT BiH 

za period 2009. do 2013. godine

Period koji predstoji za organizacije i organe Samostalnog sindikata PPDIVUT BiH predstavlja djelovanje u ambijentu sveopće ekonomske krize koja je poprimila globalni karakter, kao i u ambijentu krize društvenih i političkih odnosa u bosansko-hercegovačkom društvu. Podudarnost globalne sa općedruštvenom krizom u Bosni i Hercegovini samo će pogoršati položaj radnika i sindikalnog članstva, posebno zbog sveopšteg trenda ostajanja bez posla i otpuštanja velikog broja zaposlenih i neizvjesnosti njihovog socijalnog zbrinjavanja.

Iako nikakvi dokumenti sami po sebi ne mogu ublažiti ovakvo stanje, predstojeće aktivnosti organizacija i organa Samostalnog sindikata PPDIVUT BiH ipak moraju imati svoje programske osnove, kako bi im se obezbijedio legalitet i legitimitet u odnosima sa ostalim činiocima i faktorima našeg društva, ali i u međunarodnom sindikalnom pokretu.

Već je u posljednjoj godini dosadašnjeg saziva organa Sindikata PPDIVUT BiH konkretnim programiranjem i operativnim utvrđivanjem zadataka na ublažavanju posljedica krize definisana i osnovna programska orijentacija u predstojećem mandatnom periodu.

I

UBLAŽAVANJE POSLJEDICA KRIZE

1. U svim sindikalnim organizacijama prioritetno sagledati i analizirati stanje u privrednim društvima, te na bazi raspoloživih podataka stalno vršiti procjenu mogućih procesa otpuštanja radnika, stečaja i likvidacije. U ovim poslovima organi sindikalnih organizacija maksimalno će razvijati partnerske odnose i saradnju sa poslodavcima, a posebnu aktivnost će tamo gdje se očekuju problemi usmjeriti na utvrđivanje kakva su i kolika potraživanja radnika po svim osnovama, kako bi se sa zahtjevima za njihovo obeštećenje što spremnije dočekala eventualna otpuštanja i sl.

2.Organi Samostalnog sindikata PPDIVUT BiH imat će stalnu inicijativu prema vladama BiH i FBiH i nadležnim ministarstvima da se donesu i dosljedno realizuju državni programi mjera zbrinjavanja i socijalne zaštite najugroženijih radnika koji ostaju bez posla i stanovništva.

3.U slučaju da dođe do ozbiljnih poremećaja na tržištu i u društvu i ukoliko država ne bude imala odgovarajuće mehanizme da se suprotstavi takvim poremećajima, organi Samostalnog sindikata PPDIVUT BiH će se samostalno, ali i u saradnji sa drugim sindikatima, punim kapacitetom uključiti u rješavanje problema primjenom svih dozvoljenih sindikalnih metoda prema nadležnim državnim organima, kako bi radnici sačuvali kompanije u kojima rade, a time i svoja radna mjesta.

4.Svuda tamo gdje su očiti nadljudski napori poslodavaca i menadžmenata za opstanak kompanija i održavanje uposlenosti na odgovarajućem nivou, organizacije i organi Sindikata su dužni pružiti podršku takvim naporima i biti u kooperativnom partnerstvu kako bi se zajedničkim snagama prebrodila kriza u kojoj se nalazimo. 

U svim slučajevima kada se ocijeni da je loše stanje u privrednom društvu uzrokovano nedomaćinskim i neodgovornim ponašanjem poslodavaca i menadžmenata prema kapitalu, pokretati sve raspoložive industrijske akcije i primjenjivati metode pritisaka sindikata, kako bi se maksimalno zaštitila prava i interesi radnika. U ovome će obavezno podršku i pomoć pružati organi i Centrala Samostalnog sindikata PPDIVUT BiH.
II

SINDIKALNO ORGANIZOVANJE I DJELOVANJE

1.Period u kojem ćemo djelovati u naredne četiri godine bit će opterećen dodatnim problemima koje uzrokuje globalna ekonomska i finansijska kriza. To će zahtijevati zbijanje redova i još čvršće uvezivanje našeg članstva i organizacija i organa, sa ciljem da što adekvatnije odgovorimo na izazove i probleme koji predstoje.

Zato će i svakodnevni rad sindikalnih povjerenika i članova sindikalnih odbora sa članstvom i radnicima i među njima imati presudan uticaj na njihovu mobilizaciju i uključivanje u porodicu PPDIVUT-a.

Pored sindikalnih povjerenika i članova sindikalnih odbora, na omasovljenu članstva i sindikalnog organizovanja kontinuirano će raditi svaki član organa Samostalnog sindikata, kantonalni/županijski i općinski sindikalni povjerenici, te članovi Koordinacionog odbora i njegovog sekretarijata.

2.Posebna je odgovornost sindikalnih povjerenika i članova sindikalnih odbora za svakodnevno učvršćivanje organizacione stabilnosti sindikalnih organizacija. Ovo podrazumijeva stalno ažuriranje spiskova – pristupnica sindikalnog članstva, kadrovsko jačanje i kompletiranje sindikalnih i nadzornih odbora u sindikalnim organizacijama, uz dosljednu primjenu statutarnih odredbi i Odluke o izdvajanju i raspoređivanju sindikalne članarine.

3.Pored učlanjivanja novih članova u postojeće sindikalne organizacije, od velikog je značaja i organizovanje novih sindikalnih organizacija u kompanijama gdje još uvijek nema sindikalnog članstva. Takvih kompanija, prema našim procjenama, na području BiH ima veliki broj, pa je i prvorazredan zadatak organa Samostalnog sindikata i njihovih članova pojedinačno da kroz osmišljene aktivnosti neposredno doprinose svakodnevnom uvećavanju članstva i organizacija u PPDIVUT-ovoj porodici.

Ovome će doprinijeti i naša pojačana sindikalna ponuda usluga i aktivnosti u zaštiti članstva, ali i popularisanje i stimulisanje sindikalnog rada i akcija, te sindikalna propaganda putem internih i svih drugih sredstava javnog informisanja.

4.Značajni poslovi će se realizovati na daljoj organizacionoj izgradnji kantonalnih i općinskih povjereništava PPDIVUT-a. Morat će se u tome cilju već prvih dana nakon Četvrtog kongresa pokrenuti aktivnosti kadrovskih popuna i izmjena u jednom broju ovih povjereništava. Ovim će se morati stvoriti još bolji uslovi za dalje programiranje i unapređivanje metoda i sadržaja rada, a sve u cilju što bolje zaštite prava i interesa članstva u lokalnim zajednicama i znatno veće inicijativnosti prema nadležnim kantonalnim / županijskim i općinskim državnim organima, radi riješavanja konkretnih problema članstva.

5.Obzirom na dosadašnja iskustva u pogledu organizovanja i djelovanja koordinacija (koordinacionog odbora) sindikalnih organizacija u grupacijama kompanija kojima je zajedničko porijeklo kapitala, Glavni odbor Samostalnog sindikata PPDIVUT BiH posebno će se baviti ovim pitanjima i izučavati uslove za formiranje novih koordinacija. Tamo gdje se procjeni da postoje uslovi, Glavni odbor će pokretati inicijative za formiranje ovih koordinacionih tijela, te pružati svu potrebnu stručnu i drugu pomoć pri njihovom organizovanju, djelovanju i izgrađivanju metoda i sadržaja rada.

6.Sekcije žena i mladih nastavit će i obogaćivati svoju aktivnost novim sadržajima kako u oblasti obrazovanja, tako i kroz djelovanje na rješavanju specifičnih problema žena i mladih članova Sindikata i njihovu veću zastupljenost u organima sindikalnih organizacija i organima PPDIVUT-a.

7.Predsjednik, Glavni odbor, Statutarna komisija i Nadzorni odbor Samostalnog sindikata PPDIVUT BiH intenzivirat će svoje aktivnosti u skladu sa statutarnim pravima i obavezama, a posebno će se pristupiti znatno operativnijoj aktivnosti članova ovih organa, kantonalnih / županijskih i općinskih povjereništava na izvršavanju konkretnih zadataka na terenu u periodima između sjednica ovih organa.

III

PROCES PRIVATIZACIJE

1.Sudjelovanje sa drugim činiocima u procesu privatizacije organizacije i organi PPDIVUT-a nastavit će u ovoj fazi na onim zadacima koji predstavljaju prioritete. Tako je i dalje prioritet uključivanje organa sindikalnih organizacija na početku privatizacijskih procesa radi zaštite interesa radnika, njihovog prava na rad i na redovnu isplatu plata i drugih primanja.

Posebna pažnja će se posvetiti nastavljanju uključivanja radnika po osnovu dioničarstva u upravljanje privrednim društvima, a tamo gdje je većinsko radničko vlasničko nastojati da se takvi odnosi što duže zadrže, a kod daljeg kretanja i transformacije kapitala početno većinsko radničko vlasništvo maksimalno koristiti za garancije trajnom radnom angažovanju radnika i ostvarivanja svih prava po osnovu rada.


2.Nastavit će se i još više intenzivirati uključivanje predstavnika Samostalnog sindikata PPDIVUT BiH u aktivnosti kontrole realizacije kupoprodajnih ugovora u privatiziranim privrednim društvima u kojima djeluju naše sindikalne organizacije, zajedno sa predstavnicima organa nadležnih za ovu kontrolu – Federalne i kantonalnih agencija za privatizaciju. 


3.Organizacije i organi Samostalnog sindikata PPDIVUT BiH, kroz argumentovani dijalog i neposredne oblike aktivnosti prema nadležnim državnim organima, ostat će dosljedni u pogledu donošenja zakonskih akata o reviziji privatizacije, odnosno u zahtjevu da se revizija vrši u svim privrednim društvima privatiziranim prema Zakonu o privatizaciji iz 1997.godine, te da superreviziju već izvršene revizije po tzv. Markovićevom zakonu (radničke privatizacije) ne treba pokretati zbog dobro poznatih razloga i argumenata. 


4.Posebne aktivnosti organizacija i organa Samostalnog sindikata PPDIVUT BiH realizovat će se na obezbjeđenju što veće transparentnosti daljih privatizacijskih procesa, paralelno s čim će se nastaviti određene aktivnosti na podsticanju izbora najpouzdanijih i provjerenih strateških partnera u privatizacijskim procesima, a sve u cilju maksimalne zaštite interesa radnika, njihovog prava na rad i primanja po osnovu rada. 

IV

KOLEKTIVNO PREGOVARANJE, POTPISIVANJE I PRIMJENA 

KOLEKTIVNIH UGOVORA I RADNO – PRAVNA ZAŠTITA


I dalje ostaje osnovni strateški cilj da se u svim privrednim društvima u kojima su organizovane i djeluju naše sindikalne organizacije realizuju procesi kolektivnog pregovaranja sa poslodavcima i potpišu kolektivni ugovori na nivou kompanija i njihovih grupacija.


Ovo prioritetno u onim kompanijama i privrednim društvima gdje su započeti procesi kolektivnog pregovaranja, kao i u kompanijama i na nivou grupacije „Klas“ Sarajevo, Sarajevska pivara i MIMS Sarajevo, a prema zaključcima Koordinacionog odbora sindikalnih organizacija ovih grupacija.

Kroz ove aktivnosti će se obezbijeđivati povoljnija riješenja za radnike od onih koja su utvrđena Zakonom o radu, opštim i granskim kolektivnim ugovorima.

1.Poseban je zadatak da se konačnim riješenjima u kolektivnim ugovorima privrednih društava obezbjeđuje zaštita sindikalnih povjerenika i drugih sindikalnih i radničkih predstavnika i osiguravaju što bolji uslovi za njihov rad i rad sindikalnih organizacija. U tom smislu nastavit će se i sa zaključivanjem odgovarajućih sporazuma o međusobnim odnosima sindikalnih organizacija i poslodavaca – direktora koji, po pravilu, prethode zaključivanju kolektivnih ugovora.

2.Organi Samostalnog sindikata vodit će i odgovarajuće aktivnosti prema državnim organima, kako bi konačno naši predstavnici ušli u sve oblike socijalnog partnerstva.

U okviru toga, posebno će se posvetiti pitanjima reprezentativnosti i legitimnog predstavljanja članstva kod zaključivanja odgovarajućih granskih kolektivnih ugovora sa predstavnicima nadležnih ministarstava.



3.Obezbijeđivati da se u svim privrednim društvima na osnovu zakona i kolektivnih ugovora sačine odgovarajući pravilnici i ugovori o radu koje poslodavci moraju zaključiti sa svakim radnikom.



4.Uporedo s tim, nužno je pojačati aktivnosti nadzora nad primjenom već potpisanih kolektivnih ugovora i za sve slučajeva njihovog neprimjenjivanja, ignorisanja i sl. od strane poslodavaca obezbijediti da se po kolektivnim i pojedinačnim tužbama radnika sudskim presudama realizuju njihova prava po ovom osnovu. 



5.Posebnu pažnju obratiti na slučajeve otkazivanja kolektivnih ugovora od strane poslodavaca i maksimalno se aktivirati da se u takvim slučajevima dosljedno realizuje propisana procedura ponovnog pregovaračkog procesa radi potpisivanja novog kolektivnog ugovora, do čijeg okončanja postojeći kolektivni ugovor ostaje na snazi.


6.Pored procesa kolektivnog pregovaranja i daljeg potpisivanja kolektivnih ugovora u privrednim društvima, u oblasti radno-pravne zaštite stalnom aktivnošću organizacija i organa Sindikata boriti se za:


- dosljednu primjenu Zakona o radu, drugih zakonskih propisa, kolektivnih ugovora i opštih akata u privrednim društvima, a u slučaju njihovog kršenja, pokretat će se odgovarajući postupci pred organima privrednih društava ili pred nadležnim sudovima;


- što je moguće više očuvanje radnih mjesta zaposlenih radnika bez obzira na izvršene promjene vlasništva u privrednim društvima;


- dosljedno poštivanje zakonskih riješenja isplate otpremnina i realizovanje drugih prava radnicima koji kao tehnološki višak ostaju bez posla, kao i za njihovu odgovarajuću socijalnu zaštitu i prekvalifikaciju radi lakšeg daljeg zapošljavanja;


- poboljšanje zaštite na radu i zdravstvene zaštite zaposlenih, u kom cilju će se nastaviti aktivnosti da se u kolektivne ugovore ugrađuju odredbe o pravu sindikata da bira povjerenike zaštite na radu koji bi pratili primjenu zakonskih propisa u toj oblasti;


- donošenje Zakona o radu i drugih zakonskih propisa na nivou države Bosne i Hercegovine u kojim će se na jedinstven način urediti pitanja iz oblasti radnih odnosa za sve zaposlene radnike u BiH.

V

ZAŠTITA DOMAĆE PROIZVODNJE


1.Pojačat će se svi oblici aktivnosti i saradnje sa drugim društvenim činiocima radi dosljedne zaštite domaće proizvodnje i povećavanja njenog obima i kvaliteta. Ovo posebno u teškim uslovima krize koje je moguće prevladati održavanjem proizvodnje i njenom snažnijom zaštitom mjerama države. U tome će organizacije i organi Samostalnog sindikata PPDIVUT BiH snažnu aktivnost usmjeriti na zaštitu interesa radnika i njihovog prava na rad – da ne ostaju bez radnih mjesta usljed sistemski neriješenih problema. Ovo se posebno odnosi na mlinsko – pekarsku, mesnu i peradarsku industriju, mljekarsku, pivarsku, preradu voća i povrća, duhansku i druge proizvodnje. Uz ovo će se oštro suprotstavljati neradu vlada i njihovih moćnika i aktivnostima raznih lobija koji rade protiv domaćih proizvodnih kompanija i na njih prave neviđenu hajku i harangu, dok se uvoz hrane i pića u BiH godišnje mjeri milijardama KM.


2.Morat ćemo, zajedno sa odgovarajućim udruženjima poljoprivrednika i proizvođača, još snažnije djelovati u pregovorima sa nadležnim državnim organima, sa Vijećem ministara, entitetskim i kantonalnim vladama, te organima nekih općina, kako bi izvršili pritiske i izdejstvovali da ovi organi konkretnim riješenjima podstiču i štite domaću proizvodnju.

U okviru toga, još snažnije ćemo vršiti pritiske i istrajavati u zahtijevima da se na nivou Bosne i Hercegovine pri Vijeću ministara formira posebno ministarstvo poljoprivrede i ruralnog razvoja.


Sa entitetskim vladama i nadležnim ministarstvima nastavit će se stalna komunikacija i pregovori radi bolje zaštite i uspostavljanja proizvodnje posebno u onim kompanijama sa većinskim državnim kapitalom, poput „Agrokomerca“, FDM i drugih.


Zajedno sa drugim zainteresovanim strukturama, zalagaćemo se za blagovremeno obezbijeđenje, usmjeravanje i znatno veće iznose poticajnih sredstava primarnim poljoprivrednim proizvođačima i prerađivačima u poljoprivredno – prehrambenoj industriji. Ovo posebno i kao mjere na ublažavanju posljedica globalne ekonomske krize u okviru sveukupnih novčanih intervencija države u privredu. Stalno ćemo zahtijevati da se poticaji što više izjednačavaju sa poticajima koje susjedne zemlje obezbijeđuju svojim proizvođačima.


3.Mada ćemo istrajavati na sistemskim riješenjima problema u zaštiti domaće proizvodnje, to ne isključuje i druge oblike sindikalne borbe: javne proteste, štrajkove i druge vrste pritisaka i uključivanje javnosti uvijek kada se osjeti da pregovori i argumentovani dijalog ne daju potrebne rezultate.

VI

PRIMJENA ZAKONA O VIJEĆIMA ZAPOSLENIKA, RADNIČKA PARTICIPACIJA (SUODLUČIVANJE)


1. Dosadašnji rezultati u primjeni Zakona o vijećima zaposlenika obavezuju organizacije i organe Samostalnog sindikata PPDIVUT BiH da još snažnije nastave sa aktivnostima provođenja procedura izbora ovih organa u svim privrednim društvima u okviru kojih djeluju naše sindikalne organizacije. Strateški nam je cilj da se vijeća zaposlenika formiraju svuda tamo gdje postoje zakonski uslovi i da ova tijela radničkog suodlučivanja što prije profunkcionišu. 


Zbog toga je nužno nastaviti i osnažiti odgovarajuću kampanju, propagandnu i edukativnu aktivnost. 


2. Svuda tamo gdje je to po Zakonu o vijećima zaposlenika moguće obezbijediti profesionalizaciju rada predsjednika, ili nekog od članova ovih organa, kako bi njihov rad i efikasnost dostigli potreban nivo.


3. Nastaviti sa inicijativama i svim oblicima pritisaka za utvrđivanjem zakonske obaveze biranja radničkih predstavnika u nadzorne odbore i druge odgovarajuće organe privrednih društava bez obzira na sastav dioničkog kapitala.


4. Svakodnevnom sindikalnom aktivnošću i svim raspoloživim oblicima sindikalne borbe obezbijeđivati da poslodavci i odgovarajući organi upravljanja u privrednim društvima razmatraju i uvažavaju inicijative, mišljenja i stavove sindikata i radničkih predstavnika.

VII

ODNOSI SA SOCIJALNIM PARTNERIMA I SINDIKALNA SARADNJA


Imajući u vidu važnost stalnog unapređivanja saradnje i odnosa sa socijalnim partnerima i drugim sindikatima, institucijama, udruženjima i sl., Sindikat PPDIVUT posebnu će pažnju u svom radu poklanjati:

1. Izgrađivanju partnerskih pregovaračkih odnosa sa socijalnim partnerima (vladama, nadležnim ministarstvima i poslodavcima) na principima međusobnog uvažavanja, tolerancije i primjene savremenih metoda pregovaranja u pronalaženju rješenja o pitanjima od zajedničkog interesa;

2. Podnošenju inicijativa za usklađivanje i donošenje odgovarajućih propisa kojima se uređuju pitanja od značaja za ostvarivanje prava radnika i ustavne pozicije sindikata u bosanskohercegovačkom društvu;

3. Predlaganju mjera za riješavanje određenih pitanja i otklanjanje teškoća i problema koji koče brži razvoj ili otežavaju položaj radnika u određenim djelatnostima;

4. Unapređivanju partnerskih odnosa sa poslodavcima uz nastojanje da se sva sporna pitanja u vezi zaštite prava radnika riješe u privrednim društvima gdje su radnici zaposleni;

5. Razvijanju saradnje sa drugim granskim sindikatima i oblicima sindikalnog organizovanja na osnovama samostalnosti i uzajamnosti u organizovanju i provođenju sindikalnih akcija. Naročito će se davati doprinos na povezivanju entitetskih granskih sindikata i stvaranju trajnih veza i oblika jedinstvenog sindikalnog organizovanja i djelovanja zasnovanih na izvornim radničkim interesima;

6. Uspostavi stalne saradnje sa interesnim organizacijama i udruženjima radi zajedničkog djelovanja u akcijama poboljšanja položaja dijelova radništva (žena, mladih, penzionera – bivših radnika, određenih struka zaposlenih, poljoprivrednika i sl.);

7. Jačanju saradnje sa sindikatima drugih zemalja i međunarodnim sindikalnim asocijacijama uključivo i MOR. Posebno učvršćivati odnose i saradnju sa međunarodnim sindikalnim asocijacijama u koje je učlanjen Sindikat PPDIVUT (EFFAT i IUF);

8. Unapređenju rada Euroazijske federacije sindikata čiji je jedan od osnivača i Samostalni sindikat PPDIVUT BiH. 


U tome će, kao osnivač, davati poseban doprinos kroz rad ureda za Balkan, čije je sjedište u Centrali PPDIVUT-a u Sarajevu.

9. Daljem produbljivanju i obogaćivanju sindikalne saradnje sa svim sindikatima drugih država sa kojima PPDIVUT ima potpisane sporazume, protokole i memorandume o saradnji. Uporedo s tim, stalno će se raditi na potpisivanju takvih dokumenata i sa drugim sindikatima sa kojima već imamo određene kontakte i saradnju, kao i sa svim sindikatima evropske i svjetske sindikalne zajednice, kao i Euroazijske federacije sindikata, koji pokažu interes za saradnju;

10. Podnošenju inicijativa, prijedloga i informacija predstavnicima tijela međunarodne zajednice u BiH o pitanjima iz njihove nadležnosti.

VIII

EVROPSKE INTEGRACIJE

Organi Samostalnog sindikata PPDIVUT BiH kod nadležnih državnih organa Bosne i Hercegovine energično će insistirati na uključivanju sindikata poljoprivredno – prehrambenog sektora u procese priprema za evropske integracije i zahtijevati da se otvore mogućnosti sindikatima za učešće u ovim poslovima po uzoru kako su to omogućile vlade nekih država u okruženju.

U tom cilju, prema Vijeću ministara Bosne i Hercegovine stalno će se aktuelizirati zahtjev da Sindikat PPDIVUT BiH upućuje svoje predstavnike u određene komisije čiji će zadatak biti priprema poljoprivredno-prehrambenog sektora za ulazak u evropske integracije.

IX

OBRAZOVANJE I OSPOSOBLJAVANJE


S obzirom da je obrazovanje i osposobljavanje bitan preduslov kvalitetnog obavljanja zadataka i ostvarivanja ciljeva Sindikata PPDIVUT, u narednom će se periodu:


1.Organizovati stručni seminari za povjerenike, članove organa i sindikalno članstvo u skladu sa godišnjim programima obrazovanja i osposobljavanja;


2.Nastaviti realizacija edukacije članstva putem oblika sindikalnih škola (dopisne, povremene, stalne);


3.Nastaviti sudjelovanje u međunarodnim projektu edukacije «IUF-ICEM» za zemlje Jugoistočne Evrope;


4.Nastaviti sudjelovanje u programima obrazovanja koje realizuje Euroazijska federacija sindikata;


5.Realizirati zajednički oblici obrazovanja i osposobljavanja sa drugim sindikatima i nevladinim organizacijama;


6.Realizirati zajednički projekti edukacije sa sindikatom PPDIV-a Hrvatske i drugim sindikatima u sklopu sporazuma o međusobnoj saradnji;


7.Objavljivati stručne knjige i brošure o sindikatu i dostavljati ih povjerenicima i članstvu;


8.Uvoditi nove metode obrazovanja i osposobljavanja članstva primjenom savremenih tehničkih sredstava (interneta, panel diskusija, sindikalnih radionica i sl.).

X

INFORMISANJE I SINDIKALNA PROPAGANDA


Cijeneći značaj informisanja i sindikalne propagande za ukupan razvoj sindikata i realizaciju sindikalnih akcija, Sindikat PPDIVUT će:

1. Stalnim aktivnostima obilazaka sindikalnog članstva u kompanijama kontinuirano vršiti njihovo usmeno informisanje i pojačati odgovornost organa sindikalnih organizacija u tom cilju; 

2. Nastaviti izdavanje i dostavu povjerenicima i članstvu lista «Sindikalna riječ» i Biltena;

3. Objavljivati kraće stručne publikacije o sindikatu u većim tiražima i distribuirati ih članstvu;

4. Redovno dostavljati saopćenja i informacije o svom radu sredstvima javnog informisanja, organizovati konferencije za medije, uz učešće u odgovarajućim radijskim i TV emisijama;

5. Putem letaka, plakata, interneta, lista, oglasnih ploča i na druge pogodne načine plasirati poruke i promotivne materijale članstvu, radnicima i široj javnosti i na taj način pridobivati nove članove i buditi još veći interes javnosti za rad sindikata i za opštu podršku sindikalnim akcijama.

XI

SINDIKALNA SOLIDARNOST

1.    Organizacije i organi Samostalnog sindikata PPDIVUT BiH znatno će se snažnije angažovati na poticanju međusobne sindikalne solidarnosti članstva unutar PPDIVUT-ove porodice. Ovo prvenstveno u davanju svih oblika sindikalne i materijalne podrške i solidarisanja u svim slučajevima grupne i pojedinačne ugroženosti članova, kao i prilikom ispoljavanja nezadovoljstava, štrajkova i javnih protesta kako u pojedinačnim slučajevima, tako i na pitanjima od zajedničkog interesa za članstvo ili dio članstva.

2.    Osim toga, sve oblike sindikalne solidarnosti i podrške organizacije i organi u porodici PPDIVUT-a ispoljavat će i prema odgovarajućim opravdanim zahtjevima u akcijama sindikalne borbe koje pojedinačno i zajednički budu organizovale naše kolege iz drugih granskih sindikata BiH, kao i u sindikalnim akcijama koje organizuju granski sindikati drugih zemalja sa kojima imamo saradnju.

3.    Svoju solidarnost i podršku organizacije i organi PPDIVUT-a ispoljavat će i prema aktivnostima i akcijama svih drugih nevladinih organizacija i udruženja građana uvijek kad se procjeni opravdanost istaknutih zahtjeva za poboljšanjem društvenih i ekonomskih odnosa i položaja u ostvarivanju njihove uloge.

4.    Organi i organizacije Samostalnog sindikata PPDIVUT BiH, samostalno i kroz odgovarajuće inicijative u okviru nevladinih i drugih organizacija, međunarodnih sindikalnih asocijacija, pokretaće i biti uključeni u aktivnosti solidarnosti i pružanja svih vidova pomoći ugroženim narodima i radnicima širom svijeta.

XII

ŠTRAJKOVI I PROTESTI


U ostvarivanju svojih zadataka i ciljeva Sindikat PPDIVUT koristit će demokratske metode djelovanja uključivo dijalog o svim spornim pitanjima, pregovore o rješenjima nastalih problema, podnošenje inicijativa i prijedloga nadležnim organima, institucijama i ustanovama i mobilizaciju javnosti u određivanju opšteg stava prema određenim pitanjima od šireg društvenog značaja.


U slučajevima kad se mirnim demokratskim metodama ne postignu zadovoljavajuća rješenja, Sindikat PPDIVUT, u skladu sa zakonima i drugim aktima, te vlastitim pravilima, organizirat će štrajkove i proteste, vodeći računa da se tim industrijskim akcijama bitno ne remeti normalan život građana i ne blokira promet i razvoj pojedinih djelatnosti.


Industrijske akcije organizovat će se nakon neuspjelih pregovora sa poslodavcima i nakon što budu iscrpljene sve mogućnosti kod nadležnih državnih organa da se nastali problemi riješe dogovorom zainteresovanih strana.
♦ ♦ ♦ ♦ ♦ ♦

Programske osnove su polazište za izradu godišnjih programa i planova rada organa, tijela i sindikalnih organizacija Sindikata PPDIVUT u periodu do 2013. godine, u kojima će se operacionalizirati konkretni zadaci i precizirati načini njihove realizacije.

Prvulović Sonja s.r.

SAMOSTALNI SINDIKAT ZAPOSLENIH U

POLJOPRIVREDI, PREHRAMBENOJ I

DUHANSKOJ INDUSTRIJI, VODOPRIVREDI,

UGOSTITELJSTVU, TURIZMU I TRGOVINI

BOSNE I HERCEGOVINE – PPDIVUT BIH

R E Z O L U C I J E

· Rezolucija o ostvarivanju sindikalnih prava i sloboda na sindikalno organizovanje i djelovanje
· Rezolucija o zaštiti domaće proizvodnje
· Rezolucija o stvaranju uslova za održiv povratak radnika – prognanika i raseljenih osoba
· Rezolucija o pravu na rad i na redovnu isplatu plata

Sarajevo, 26.09.2009. godine

Odlučni u nastojanjima da se izbore za dosljedno poštivanje međunarodnih konvencija o sindikalnim pravima i slobodama, delegati Samostalnog sindikata zaposlenih u poljoprivredi, prehrambenoj i duhanskoj industriji, vodoprivredi, ugostiteljstvu, turizmu i trgovini BiH, na svom Četvrtom kongresu održanom u Sarajevu 26.09.2009. godine, potvrdili su revidiranu Rezoluciju Trećeg kongresa Samostalnog sindikata PPDIVUT BiH kao dokument od velikog značaja za aktivnosti i u narednom mandatnom periodu 2009.-2013. godine, i to:

R E Z O L U C I J U

o ostvarivanju sindikalnih prava i sloboda

na sindikalno organizovanje i djelovanje

U posljednjih dvadeset godina sindikalna prava i slobode u Bosni i Hercegovini ozbiljno su ugrožena. Početkom agresije na Bosnu i Hercegovinu 1992. godine prestao je rad sindikata u nekim njenim dijelovima, koji danas, četrnaest godina nakon završetka rata, zahvaljujući značajnim nastojanjima, ipak i na tim područjima ostvaruje određene aktivnosti. 

No, i dalje svjesni da razjedinjeni sindikalni pokret neminovno vodi u razbijanje radništva i ugrožavanje radničkih  interesa, pozivamo radnike iz svih dijelova Bosne i Hercegovine na jačanje jedinstvene sindikalne organizacije, koja će graditi partnerski odnos sa državom i poslodavcima i afirmisati prava i interese svih radnika u BiH, bez obzira na njihovu nacionalnu, entitetsku, ili drugu pripadnost. Odlučni smo da nastavimo sindikalno organizovanje na cjelokupnom teritoriju Bosne i Hercegovine, posebno u Zapadnoj Hercegovini, Republici Srpskoj i Brčko Distriktu, gdje je kod radnika značajno povećan interes za sindikalno organizovanje, kao i na području Federacije BiH u onim privrednim društvima i kompanijama gdje radnici još uvijek nisu sindikalno oragnizovani.


Od poslodavaca, upravljačkih i rukovodnih struktura u preduzećima i ustanovama zahtijevamo da prekinu praksu: 

-onemogućavanja sindikalnog organizovanja;

-pritiska na radnike koji su članovi Sindikata i koji se namjeravaju učlaniti u Sindikat;

-šikaniranja članova Sindikata koji savjesno obavljaju svoje sindikalne obaveze i dužnosti;

-kažnjavanja sindikalnih aktivista zbog rada u sindikalnim organima i organizacijama;

-poduzimanja drugih radnji, s ciljem da se onemogući sindikalni rad i djelovanje.

Tražimo da se u skladu sa Ustavom BiH i međunarodnim konvencijama koje je prihvatila i ratificirala Bosna i Hercegovina: 

-omogući puna sloboda sindikalnog organizovanja i djelovanja;

-ravnopravno tretiraju poslodavačke i radničke organizacije;

-osiguraju svi potrebni uslovi za rad sindikalnih organizacija;

-da se nastavi sa sporazumnim uređivanjem odnosa između poslodavaca (poslovodstava) i sindikata;

-da se još više intenzivira proces kolektivnog pregovaranja sa Sindikatom o svim pitanjima značajnim za ostvarivanje prava i obaveza radnika iz radnog odnosa;

-realizuje pravo radnika na suodlučivanje (participaciju) o pitanjima koja su utvrđena Zakonom i drugim aktima, posebno kroz vijeća zaposlenika, čije izbore treba obaviti svuda gdje je to po Zakonu moguće;

-spriječe svi pokušaji uskraćivanja sindikalnih i radničkih prava;

-poduzmu energične mjere protiv onih koji onemogućavaju ostvarivanje sindikalnih prava i sloboda.

Sindikat PPDIVUT BiH u svim slučajevima kršenja sindikalnih prava i sloboda obavijestit će Međunarodnu organizaciju rada i međunarodne sindikalne organizacije u koje je učlanjen od 1995. godine i zatražiti njihovu pomoć u rješavanju nastalih problema u primjeni međunarodnih konvencija. 

Isto tako, u slučaju potrebe, pokretat će i odgovarajuće aktivnosti zaštite prava i interesa svojih članova putem nadležnih sudova.

Imajući u vidu višegodišnje zaostajanje domaće proizvodnje, propusnost državnih granica, nelojalnu konkurenciju i neuređenost bosanskohercegovačkog tržišta, te zloupotrebu tržišnih pravila unutar CEFTE, delegati Samostalnog sindikata zaposlenih u poljoprivredi, prehrambenoj i duhanskoj industriji, vodoprivredi, ugostiteljstvu, turizmu i trgovini BiH, na svom Četvrtom kongresu održanom u Sarajevu 26.09.2009. godine, potvrdili su revidiranu Rezoluciju Trećeg kongresa Samostalnog sindikata PPDIVUT BiH kao dokument od velikog značaja za aktivnosti i u narednom mandatnom periodu 2009.-2013. godine, i to:

R E Z O L U C I J U

o zaštiti domaće proizvodnje


Domaća proizvodnja uslov je razvoja i opstanka društva, produktivnog zapošljavanja i osiguranja egzistencije ljudi, kao i integrisanja BiH u razvijeni dio svjetske zajednice. 


1. Polazeći od toga, nužno je da nadležni državni organi u što kraćem roku napokon utvrde strategiju razvoja u kojoj će proizvodnja hrane imati prioritet u razvojnim planovima. 


2. Posebne mjere zaštite domaće proizvodnje nužno je realizovati kroz doneseni Zakon o zaštiti domaće proizvodnje, pri čemu je neophodno, zajednički sa odgovarajućim udruženjima, suprotstaviti se svakom obliku odlaganja njegove primjene.


3. Mjerama državnih organa treba osigurati poticaje naročito za deficitarne proizvode, kao i proizvode namijenjene izvozu. Isplate premija i poticaja proizvođačima treba vršiti na vrijeme, kako bi oni mogli organizovati proizvodnju i izvršavati zakonske obaveze. 


Prikupljena sredstva od prelevmana i iz drugih izvora namijenjenih stimulisanju domaće proizvodnje moraju se koristiti isključivo za tu svrhu, a ne za pokriće budžetskih manjkova. 


4. Za razvoj domaće proizvodnje država treba usmjeravati i dio sredstava ostvarenih privatizacijom državnog kapitala i sukcesijom imovine bivše SFRJ. Ulaganjem tih sredstava u razvoj, može se osigurati zapošljavanje više desetina hiljada radnika u djelatnostima poljoprivrede, prehrambene industrije, ugostiteljstva, turizma i drugim gdje Bosna i Hercegovina ima komparativne prednosti u odnosu na druge zemlje u ovom dijelu Evrope. 


5. Sindikat PPDIVUT BiH od nadležnih organa i institucija traži ubrzanu realizaciju inicijative o osnivanju posebnog ministarstva poljoprivrede i ruralnog razvoja na nivou države BiH i posebne agrarne banke, putem koje bi se plasirala kreditna sredstva za razvoj agrara, uz znatno nižu kamatnu stopu, duže rokove vraćanja i druge pogodnosti koje bi motivisale proizvođače za rad i povećanje proizvodnje. 

6. Kod potrošača treba sistematično razvijati povjerenje u domaće proizvode i njihov kvalitet, te na taj način osigurati bolji plasman, stabilne prihode proizvođačima, državi i zaposlenim radnicima. 


7. Poticanjem domaće proizvodnje, država se mora postupno oslobađati velikih izdataka za uvoz prehrambenih i drugih proizvoda iz razvijenih zemalja i stvarati uslove za izvoz određenih specifičnih vrsta proizvoda na evropsko i svjetsko tržište. U ovome je nužno se suprotstavljati pritiscima uvoznih lobija.


8. Sindikat PPDIVUT BiH zahtijeva da se prekine sa praksom negativnog etiketiranja pojedinih uspješnih bosanskohercegovačkih firmi, što se negativno odražava na njihovu poslovnu saradnju sa stranim partnerima i umanjuje interes stranih ulagača za investiranje u Bosni i Hercegovini. 


9. Od nadležnih državnih organa Sindikat traži da pristupe aktivnostima preispitivanja dosljedne primjene poreske i carinske politike, spriječavanja šverca i efikasnijeg rada državne granične službe. 

Mjerama zaštite domaće proizvodnje, kakve se primjenjuju u razvijenim državama, stvorit će se ambijent za ulazak stranog kapitala, potaknuti ukupan razvoj bosanskohercegovačkog društva i približiti BiH integracijama u Evropsku i Svjetsku zajednicu. 

Polazeći od odredbi Ustava Bosne i Hercegovine i Mirovnog sporazuma, kojima je utvrđeno pravo prognanih i raseljenih osoba na slobodan povratak u svoje domove i na povrat oduzete imovine, delegati Samostalnog sindikata zaposlenih u poljoprivredi, prehrambenoj i duhanskoj industriji, vodoprivredi, ugostiteljstvu, turizmu i trgovini BiH, na svom Četvrtom kongresu održanom u Sarajevu 26.09.2009. godine, potvrdili su revidiranu Rezoluciju Trećeg kongresa Samostalnog sindikata PPDIVUT BiH, kao dokument od velikog značaja za aktivnosti i u narednom mandatnom periodu 2009.-2013. godine, i to:

R E Z O L U C I J U

o stvaranju uslova za održiv povratak radnika – prognanika i raseljenih osoba


Opredjeljujući se čvrsto za mir, zajedništvo i punu ravnopravnost naroda i građana Bosne i Hercegovine, Samostalni sindikat PPDIVUT BiH zalaže se i bori za suživot svih ljudi na prostorima države Bosne i Hercegovine u demokratskom i pluralnom ambijentu, gdje će svi imati jednake uslove za razvoj i opšti napredak.

U tom cilju Sindikat PPDIVUT BiH poziva organe, organizacije i institucije na svim nivoima organizovanja od opštine do države Bosne i Hercegovine, da nastave i pojačaju odgovarajuće aktivnosti u skladu sa svojim dužnostima i ovlastima, kako bi se osigurao brz, bezbijedan i održiv povratak svim osobama koje se vraćaju u svoje prijeratne domove i mjesta prebivališta i boravišta.

Od međunarodne zajednice očekuje se da, zajedno sa državnim organima i institucijama, štiti integritet povratnika i pomaže im u riješavanju egzistencijalnih pitanja, počev od opravke porušenih domova, pa do zapošljavanja i osiguravanja socijalnog minimuma za život dostojan čovjeka. 

Sindikat PPDIVUT BiH i dalje insistira da svi privredni subjekti koji imaju proizvodne pogone i druge privredne objekte, ili koji namjeravaju ulagati, ili su uložili u mjestima gdje se vraćaju prognanici i izbjeglice, intenziviraju i prošire investicijske i proizvodne aktivnosti i zapošljavanje povratnika, te im tako omoguće ostanak u mjestima prijeratnog življenja. 

Od lokalnih vlasti Sindikat PPDIVUT BiH očekuje brže rješavanje preostalih zahtjeva za povrat imovine povratnika. 

Sindikalne kolege i prijatelje iz drugih zemalja i iz međunarodnih sindikalnih asocijacija Sindikat PPDIVUT BiH i dalje poziva da intenziviraju akcije među svojim članovima za prikupljanje i pružanje pomoći radnicima – povratnicima, kako bi se oni i njihove porodice osposobili za samostalan život.

Od zavoda za zapošljavanje Sindikat PPDIVUT BiH traži da veći dio sredstava namijenjenih za zapošljavanje usmjeravaju za projekte u područjima gdje žive povratnici. Ta sredstva treba naročito ulagati u razvoj poljoprivrede i prehrambene industrije, koje angažuju veći broj radnika u odnosu na druge industrijske grane. Na tom planu veća se pomoć očekuje i od nevladinih organizacija iz drugih razvijenih zemalja, koje su u proteklom periodu podržavale pokretanje proizvodnih aktivnosti na područjima gdje se vraćaju prognanici i izbjeglice. 

S obzirom da je radni angažman najpouzdaniji garant za održiv povratak, Sindikat PPDIVUT BiH će ulagati maksimalne napore da se u svim mjestima povratnika organizuju raznovrsni oblici proizvodne i radne aktivnosti, počev od poljoprivrede, prikupljanja ljekobilja, individualne i zadružne proizvodnje, pa do izgradnje pogona za proizvodnju roba široke potrošnje.

U interesu šire mobilizacije povratnika za rješavanje njihovih egzistencijalnih životnih problema, Sindikat PPDIVUT BiH nastavit će sa aktivnostima organizovanja sindikalnih organizacija i podružnica u svim mjestima povratka gdje za to postoje odgovarajući uslovi, putem kojih će voditi akcije za pronalaženje i osiguranje sredstava i drugih uslova za finansiranje održivog povratka prognanika i raseljenih osoba na cijelom području Bosne i Hercegovine. 

Broj:06/XIX-251/09




        PREDSJEDAVAJUĆI

U Sarajevu, 30.09.2009.godine 

 Prvulović Sonja s.r.

Svjesni teških posljedica svjetske ekonomske krize na prostorima BiH, posebno kroz pogoršan socijalni i materijalni položaj nezaposlenih i radnika u preduzećima, zadrugama i ustanovama, delegati Samostalnog sindikata zaposlenih u poljoprivredi, prehrambenoj i duhanskoj industriji, vodoprivredi, ugostiteljstvu, turizmu i trgovini BiH, na svom Četvrtom kongresu održanom u Sarajevu 26.09.2009. godine, potvrdili su revidiranu Rezoluciju Trećeg kongresa Samostalnog sindikata PPDIVUT BiH kao dokument od velikog značaja za aktivnosti i u narednom mandatnom periodu 2009.-2013. godine, i to:

R E Z O L U C I J U

o pravu na rad i na redovnu isplatu plata


Ratom razorena privreda, spori razvoj industrijske proizvodnje, svjetska ekonomska kriza, problemi u procesu privatizacije i drugi problemi i slabosti u bosanskohercegovačkom društvu, glavni su razlozi visoke stope nezaposlenosti, neredovite isplate plata i znatno pogoršanog socijalnog položaja radnika.


Cijeneći sadašnje stanje alarmantnim i neizdrživim za radnike, Sindikat PPDIVUT BiH zahtijeva od nadležnih organa vlasti hitno poduzimanje slijedećih aktivnosti:

-dosljednu realizaciju preuzetih obaveza iz odgovarajućih sporazuma sa sindikatima za pokrivanje potraživanja radnika po svim osnovama;

-donošenje socijalnog programa i osiguranje sredstava za zbrinjavanje viška radnika koji ostaju bez zaposlenja;

-aktiviranje sredstava za zapošljavanje i njihovo ulaganje u razvoj proizvodnje i pokretanje proizvodnih kapaciteta;

-organizovanje javnih radova na izgradnji kapitalnih objekata;

-osnivanje posebnog fonda za isplatu najnižih plata radnicima u državnim preduzećima i preduzećima sa manjinskim državnim kapitalom, iz koga bi se pozajmicama osiguravala i sredstva za isplatu najnižih plata radnicima u privatnim preduzećima;

-legalizacija rada radnika koje poslodavci zapošljavaju neprijavljene (nacrno) i poduzimanje oštrih mjera prema poslodavcima koji zapošljavaju radnike, a ne prijavljuju ih i ne uplaćuju doprinose za penzijsko i zdravstveno osiguranje;

-donošenje Zakona o radu na nivou države Bosne i Hercegovine i drugih zakona iz oblasti rada i zapošljavanja;

-donošenje Zakona o vijećima zaposlenika za državu BiH;

-zamjenu nadzornih odbora i direktora u svim preduzećima gdje se radnicima više mjeseci ne isplaćuju najniže plate;

-ubrzanje procesa privatizacije društvene i državne imovine;

-osnivanje posebnog ministarstva za rad i zapošljavanje na nivou države BiH.

Od poslodavaca, nadzornih odbora i uprava Sindikat traži:

-obustavu otpuštanja radnika s posla prije poduzimanja svih drugih mjera saniranja negativnih poslovnih rezultata;

-donošenje operativnih programa zbrinjavanja viška radnika;

-osiguranje sredstava za redovnu isplatu najnižih plata radnicima;

-zaključivanje kolektivnih ugovora i donošenje svih potrebnih normativnih akata u skladu sa Zakonom o radu;

-informisanje sindikata i radnika o poslovnim rezultatima i razlozima eventualnog zakašnjenja u isplati plata;

-utvrđivanje svih pojedinačnih dugovanja prema radnicima iz osnova neisplaćenih plata i drugih naknada utvrđenih kolektivnim ugovorom i aktima preduzeća (privrednog društva);

-preduzimanje drugih mjera i aktivnosti na oživljavanju proizvodnje i osiguranju stabilnog poslovanja.

Sindikat PPDIVUT BiH u svakom konkretnom slučaju povređivanja prava radnika na rad i uskraćivanju isplate zarađenih plata cijenit će potrebu poduzimanja odgovarajućih sindikalnih akcija, uključivo i organizovanje štrajkova i drugih oblika sindikalne borbe za ugrožena radnička prava. 

